
Монгол Улсын Их Хурлын 2009 оны намрын ээлжит чуулганы Төрийн байгуулалтын байнгын хорооны 10 дугаар сарын 20-ны өдөр /Мягмар гариг/-ийн хуралдаан 14 цаг 55 минутад Төрийн ордны “А” танхимд эхлэв.


Байнгын хорооны дарга, УИХ-ын гишүүн Ө.Энхтүвшин ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 21 гишүүнээс 14 гишүүн ирж, 66.6 хувийн ирцтэй байв. Үүнд:


Чөлөөтэй: Н.Алтанхуяг, Су.Батболд, Э.Бат-Үүл, Г.Баярсайхан, С.Ламбаа.


Өвчтэй: Р.Раш, Ц.Батбаяр.


Нэг. Төрийн албаны тухай хуульд өөрчлөлт оруулах тухай хуулийн төсөл /анхны хэлэлцүүлэг/


Хэлэлцэж буй асуудалтай холбогдуулан Эрүүл мэндийн яамны Төрийн нарийн бичгийн дарга Н.Хүрэлбаатар, мөн яамны Төрийн захиргаа, удирдлагын газрын дарга  Б.Баярт, Нийгмийн хамгаалал, хөдөлмөрийн яамны Стратеги, бодлого төлөвлөлтийн газрын дарга Н.Аюуш, УИХ-ын Тамгын газрын Эрх зүй, хууль тогтоомжийн хэлтсийн зөвлөх Ж.Бямбаноров, Төрийн байгуулалтын байнгын хорооны зөвлөх О.Тунгалаг, референт З.Нямцогт нарын бүрэлдэхүүнтэй ажлын хэсэг байлцав.


УИХ-ын гишүүн, Ардчилсан намын бүлгийн дарга Ч.Сайханбилэг хэлэлцэх асуудалтай холбогдуулан Ардчилсан намын бүлэг завсарлага авахыг хүсэв. 


УИХ-ын гишүүн Д.Энхбат МАХН, Ардчилсан намын бүлэгт хандаж асуулт тавив.

УИХ-ын гишүүн Д.Энхбатын асуусан асуултад Ардчилсан намын бүлгийн дарга Ч.Сайханбилэг, МАХН-ын бүлгийн дарга Д.Лүндээжанцан нар хариулж, тайлбар хийв.

 УИХ-ын гишүүн Ц.Нямдорж санал хэлэв.

Хуулийн төслийн анхны хэлэлцүүлэгтэй холбогдуулан Байнгын хорооны гишүүдээс асуулт болон санал гараагүй болно.

Ө.Энхтүвшин: -Төрийн албаны тухай хуульд өөрчлөлт оруулах тухай хуулийн төслийн анхны хэлэлцүүлгийг дэмжье гэсэн саналыг дэмжиж байгаа гишүүд гараа өргөнө үү.

Зөвшөөрсөн

10

Татгалзсан

4

Бүгд


14

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн Ж.Батсуурь УИХ-ын нэгдсэн чуулганд танилцуулахаар тогтов.

Хуулийн төслийн талаар Боловсрол, соёл, шинжлэх ухааны сайд  Ё.Отгонбаяр санал хэлэв.

Хуралдаан 15 цаг 15 минутад өндөрлөв.

Тэмдэглэлтэй танилцсан:

ТӨРИЙН БАЙГУУЛАЛТЫН БАЙНГЫН ХОРООНЫ ДАРГА




Ө.ЭНХТҮВШИН
Тэмдэглэл хөтөлсөн:

ХУРАЛДААНЫ ТЭМДЭГЛЭЛ ХӨТЛӨГЧ Б.БАТГЭРЭЛ
УИХ-ЫН 2009 ОНЫ НАМРЫН ЭЭЛЖИТ ЧУУЛГАНЫ
 ТӨРИЙН БАЙГУУЛАЛТЫН БАЙНГЫН ХОРООНЫ 

10 ДУГААР САРЫН 20-НЫ ӨДРИЙН ХУРАЛДААНЫ
ДЭЛГЭРЭНГҮЙ ТЭМДЭГЛЭЛ
Хуралдаан 14 цаг 55 минутад эхлэв.

Ө.Энхтүвшин: -Өнөөдөр нэг асуудал хэлэлцэхээр байгаа. Энэ бол Төрийн албаны тухай хуульд өөрчлөлт оруулах тухай хуулийн төслийн анхны хэлэлцүүлэг хийхээр санал болгож байна.

Хэлэлцэх асуудалтай холбогдуулж өөр санал байна уу?

Д.Энхбат: -Надад нэг санал байна. Өнгөрсөн 7 хоногт Чингэлтэй дүүргийн нөхөн сонгуулиар нэлээн явсан. Өнөөдрийн хуралдаан дээр хоёр намын бүлгийн дарга ч сууж байна, хэвлэл мэдээллийнхэн ч бараг байхгүй байгаа юм байна. Би нэг зүйлийг хэлье гэж бодсон юм. Тэнд миний олон танил бий, олон найз нөхөд, ах дүү нар бий. Хавтгай мөнгө тараасан. Хэн нь мөнгө тараасныг одоо ярихаа больё. Зүгээр л энэ хоёр улс төрийн намын удирдлагад байгаа хүмүүсээс би нэг зүйлийг асуух гэсэн юм. Үнэхээр ингээд яваад байх юмуу? Хүмүүс маш  их муу хэлж байна. Бие биенээ өөгшүүлээд л. Би Төрийн байгуулалтын байнгын хорооны даргад санал тавья гэж бодож байна. Үнэхээр Сонгуулийн хууль хэлэлцэх гэж байна, цаашдаа юмыг сайжруулъя гэж бүгд хүсэж байгаа.

Би Их Хурлынхныг Монгол улсын хуулийн хэрэгжилтэд хяналт тавина гэж олон удаа, олон гишүүн ярьж байгааг сонссон. Яг өөрсдийнх нь хамар доор, өөрсдөд нь хамаатай хамгийн чухал зүйл дээр хяналт тавихгүй юм, хийхгүй юм. Монгол улсын төрийг байгуулах хамгийн чухал Үндсэн хуулийнхаа тулгуур зарчмыг мөнгөөр худалдаад байх юм. Бид бүгд дуугүй суугаад байх юм. Сүүлд нь арай ялагдсан нэг нь нөгөөдөө гомдох юм, яг үнэндээ нийлээд хийх юм. Тийм учраас миний санал бол маш энгийн. Ингээд яваад байх юмуу? Энэ дээр Төрийн байгуулалтын байнгын хороо иргэдтэй уулзаж, үүнийг асууж, ямар нэгэн улс төрийн болон ёс зүйн дүгнэлт гаргах хэрэгтэй.

Би нэг зүйлийг л олж харж байна. Бид нар яахав, бие биенээ магтаад, яриад байна. Хүмүүс бол 76 мангуу гээд харааж байна шүү  дээ. Тийм учраас би хоёр намын бүлгийн даргаас асуумаар байна. Бид бүгдээрээ мэдэж байгаа. Ганцхан тоглоомын дүрэм нь ийм байх ёстой юмуу, ийм байх ёсгүй юмуу. Энийг л бүгдээрээ ярилцах хэрэгтэй. Тийм учраас миний санал их энгийн. Төрийн байгуулалтын байнгын хороо, Хууль зүйн байнгын хороо энэ дээр ямар нэгэн санаачилга, арга хэмжээ аваасай гэж хүсэж байна. Эсрэг тохиолдолд бид хамтдаа л энэ нийгмийг үймүүлэх гэж оролцож байна шүү дээ. Тийм учраас би хэн буруу, хэн зөвийг хэлмээргүй байна. Сайн харвал бид бүгдээрээ л буруутай юм шиг байна. Ийм л бодол байна. Тийм учраас сонгуулийн халуун мөрөөр энэ асуудлыг ярих нь зүйтэй байх. Нийгэмд зөвхөн Оюу Толгойгоос гадна бас нэг шинэ өөрчлөлт ирж байгаа юм, улс төрчид нь ч гэсэн шинэ зам руу орох гэж байгаа юм гэдгээ харуулах цаг болсон байх гэж бодож байна.

Ч.Сайханбилэг: -Уг нь өөр зүйлээр үг хэлэх гэж байсан юм. Д.Энхбат гишүүн асуусан учраас хариулт өгөх шаардлагатай байх. Хүмүүс буруугаар битгий ойлгоосой гэж бодож байна. Энэ хуралдааны танхимд хоёр бүлгийн дарга сууж байгаа учраас хоёр намд хандаж хэлж байна гэж ойлгож байна.

Ардчилсан нам нэгдүгээрт, сонгуулийн үеэр ямар ч мөнгө тараах үйл ажиллагаа хийгээгүй гэдгээ албан ёсоор хэлж байна. Үүнийг манай сонгууль удирдсан хүмүүс ч хэлж байгаа, намын ерөнхий нарийн бичгийн дарга ч хэлж байгаа юм. Манай нэр дэвшигч, сонгуульд ажилласан хүмүүс маш их гомдолтой, бухимдалтай зүйлүүд байгаа юм. Мөнгө тараасан, энэ нь саналын дүнд нөлөөллөө гэж. Энэ бүх зүйлүүдээ бодоод, улс төрийн соёлыг эрхэмлээд, энэ дээр хэрүүл, зарга хийхгүй байх талаас намын удирдлагын зүгээс ажиллаж байгаа.

Д.Энхбат гишүүний хувьд Монголын Ногоон нам бол Ардчилсан намаас нэр дэвшигчийг дэмжиж энэ сонгуульд оролцсон. Ногоон намын Зоригт сонгуулийн бүх үйл явцад идэвхтэй оролцсон. Тийм учраас Ногоон намд Ардчилсан намын зүгээс мөнгө тараасан гэсэн мэдээлэл байхгүй байгаа болов уу гэж бодож байна. Бид ч гэсэн ийм зүйл байхгүй гэдгийг албан ёсоор хариуцлагатайгаар хэлж байна. 

Ер нь Манай парламентад сууж байгаа, хоёр том бүлгээс бусад улс төрийн хүчнүүд, хүмүүстээ хэлэхэд шүүмжлэл бол хэрэгтэй. Ялангуяа хоёр том нам руу хандаж шүүмжлэх нь эрүүл юм. Гэхдээ барин тавин зүйлээр хаа хамаагүй байх нь. Сонин, хэвлэлээр бол зөндөө шүүмжилдэг. Дотроос нь авах юм бий, хаях юм бий. Одоо чуулганы танхим руу орж ирээд асуудал тавигдаж байвал баримт нотолгоотой, буух мөртэй, буцах эзэнтэй, иймэрхүү зүйлүүд ярьж байвал сайн байна гэж хэлмээр байна.

Сонгуулийн систем маань боловсронгуй болоогүй, бүртгэл бүрэн төгөлдөршил болоогүй, сонгуулийн үеэр будлиан луйвар их гарч байгаа. Ялангуяа Сонгуулийн хууль зөрчиж сурталчилгаа хийж, сонгогчдын саналыг авахын тулд хууль бус үйлдлүүд хийж байгаа зүйл байгаа гэдэгтэй санал нэгдэж байна. Энэ юмыг зогсоох тал даар том жижиг, олонхи, цөөнх гэлгүйгээр бүх намууд хамтарч ажиллан, энэ хуулиа сайжруулах нь зүйтэй гэдэг дээр санал нэгдэж байгаа. Энэ чиглэлээр ч гэсэн Их Хурал дээр Сонгуулийн хууль, Орон нутгийн хурлын төлөөлөгчдийн хурлын хууль дээр гарсан ажлын хэсгүүд идэвхтэй ажиллаж, энэ тал дээр Төрийн байгуулалтын байнгын хорооны удирдлага шахаж өгч ажиллаасай гэсэн ийм хүсэлт бидэнд байгаа гэдгийг хэлэхийг хүсэж байна.

Өнөөдрийн хэлэлцэх асуудалтай холбогдуулан нэг зүйлийг хэлье. Манай бүлэг өнгөрсөн Даваа гаригийн бүлгийн хуралдаанаар хэлэлцээд, гаргасан шийдвэрээ Байнгын хорооны удирдлагад хүргэх гэсэн юм. Бидний өнөөдрийн хэлэлцэх асуудал Төрийн албаны тухай хуулийг хэлэлцээд, ер нь хууль өргөн барьсан, хуулийг хэлэлцэж байгаа орчин нөхцөл нь өөрөө сонин, сонин зүйлийг дагуулж байна гэдгийг бүлгийн гишүүд ярьсан. Юу вэ гэхээр жил гаруйн өмнө батлагдсан хуулийг хэрэгжүүлэх талаар хуулийн өмнө үүрэг хүлээсэн байгууллагууд ерөөсөө ажиллаагүй. Энэ хуулийн хэрэгжилтийг гүйцэтгэх ёстой байгууллагууд нь “удахгүй хууль өргөн барих гэж байгаа учраас энэ чиглэлээр ажил хийхгүй, хууль удахгүй өөрчлөгдөхөд нь энэ асуудлыг нэг мөр шийднэ” гээд хуулийн хэрэгжилтийг огт хангаж ажиллаагүй, жилийн хугацаанд барьсан ийм дутагдлууд байна.

Монгол төрийн түүхэнд ч гэсэн энэ нь өөрөө муу үр дүн, уршиг авчирна. Хууль өөрчлөгдөх нэрээр хууль хэрэгжүүлэхгүй барих, хуулийн хэрэгжилтийг хангахгүй байх ийм чиглэлийн ажлууд нь зохисгүй учраас энэ хуулийг одоо хэлэлцэх нь учир дутагдалтай байна.

Ер нь Төрийн албаны хуультай холбогдуулан зохицуулж байгаа хэм хэмжээнүүдийг бид цэгцэлж нэг мөр болгож, улам сайжруулах шаардлага бий. Тийм учраас Ардчилсан нам санаачлаад энэ саналыг гаргаад, МАХН-ын бүлэг, бусад улс төрийн намууд ч гэсэн оролцоод, Төрийн албаны тухай хуулийн шинэчлэлт дээр хамтарч ажиллан, хуулийг боловсронгуй болгох тал дээр гаргая. Яг одоо өргөн барьсан энэ чиглэлээр нь хуулийг баталж гаргах нь учир дутагдалтай байгаа учраас энэ асуудал дээр Төрийн байгуулалтын байнгын хороогоор хэлэлцэхэд Бүлэг албан ёсоор завсарлага аваач ээ гэсэн шийдвэр гарсан юм. Энэ шийдвэрийг Ө.Энхтүвшин даргад уламжилж байна. Бүлгийн гаргасан шийдвэрийг хангаж ажиллахыг Байнгын хорооны даргаас хүсэж байна.

Ө.Энхтүвшин: -Д.Лүндээжанцан дарга.

Д.Лүндээжанцан: -Эхний асуудлаар Д.Энхбат гишүүн Төрийн байгуулалтын байнгын хороо хяналт тавь гэж байна. Ер нь мөнгө тараалаа зэрэг асуудал бол мөнхийн яриатай байдаг. Манай штаб мөнгө тараагаагүй. Ухуулагч нартаа урамшууллаа гэрээний дагуу л өгч, авалцаж байгаа, зарим нь ч дутуу байгаа байх. Яг сонгуулийн явцад тэр хэсгийн хорооны тэр тэглээ, ингэлээ гэсэн мэдээллүүд ирээд бөөн муур, хулгана болоод л явж байдаг.

Манай иргэд саналаа худалдаж байна гэдэгт би итгэхгүй олон жил явж ирсэн. Хэдэн мянгаараа итгэл үнэмшлээ худалдана гэж байхгүй. Ер нь сонгууль болгоны дараа ийм асуудал гардаг. Ийм учраас дараа нь тийм, тийм суман дээр, тэр хорооны тэр, тэр хэсэг дээр гээд хэсэг, хэсэг дээр нь сүүлд нь нэлээн яригддаг юм байна. Би олон удаагийн сонгуульд оролцож үзлээ. Харамсалтай нь надад тэгж тарааж байх мөнгө ч байхгүй, тийм юм байхгүй. Тийм учраас Сонгуулийн хуулиа Ч.Сайханбилэг дарга мэдсэн үү, үгүй юу. Түрүүчийн нэг дэх өдөр ажлын хэсэг хуралдсан. Одоо дахин хуралдана. Мөнгөний бодлого, үндсэн чиглэл орж ирээд бид завсар чөлөө муутай байна. Гэхдээ энэ асуудлыг удахгүй оруулж ир, ер нь сонгуулийнхаа тогтолцоог яаж хийх юм бэ? Ард түмний эрх ашигт нийцсэн, иргэдийн санаа бодолд нийцсэн ийм шударга сонгууль явуулдаг тогтолцоо, сонгуулийн арга механизмыг бий болгоод өгвөл энэ УИХ-ын түүхэн гавьяа болно гэж бид ойлгож байгаа.

Энд намын эрх ашиг байдаг юмуу, гишүүний эрх ашиг, хувь хүний эрх ашгаас том эрх ашиг цаана нь байгаа. Монгол улсын үндэсний аюулгүй байдлын эрх ашиг ч хүртэл байгаа, тусгаар тогтнол, хөгжил цэцэглэлтийн хувь заяа байгаа учраас энэ дээр манай бүх гишүүд идэвхтэй оролцоно гэж бид найдаж байгаа, ажлын хэсгүүд гарчихсан найдаж байгаа. Бас Төрийн байгуулалтын байнгын хороо энд сайн оролцож, арга зүйн хувьд болоод  удирдлагаар сайн хангаж өгөх хэрэгтэй байна гэсэн ийм саналтай байна.

Хоёр дахь асуудлаар бол, Төрийн албаны хуулийн өөрчлөлтөөр цаг хугацаа нь тулчихсан, шийдлээ хүлээхгүй яваад байгаа ийм асуудал байгаа учраас үүнийг бид тал, талаас нь ярьж байгаад юм болгон дээр завсарлага аваад байвал бас ажил явахгүй байна. Тийм учраас олонхи, цөөнхөөрөө болоод, янз бүрийн л саналууд гарсан, аль ч талаасаа. Тэрнээс нэгдмэл нэг санал гараагүй. Харин түрүүчийн нэгдсэн хуралдаан дээр нэгдмэл нэг эсрэг санал өгсөн. Тэр бол байр суурийн зөрүү байгаа байх. 

Өнөөдрийн хувьд энэ олон албан тушаалтнууд хоёрдмол байдалд орчихсон, жил гаруйн хугацаа өнгөрсөн, Их Хуралд /3, 4 сард/ өргөн баригдаад, ингээд энэ дээр бид бас хугацаа алдчихсан ийм байгаа учраас сургуулийн захирал, эмнэлгийн эрхлэгч, соёлын төвийн удирдлагуудын хувьд төрийн түшмэлийн аппаратын орон тоог үлэмж хэмжээгээр нэмэгдүүлэх биш, тэр төрд үйлчлэх ёстой албан тушаал дээрээ л байж байг гэдэг ерөнхий зарчмаа бид хүлээн зөвшөөрч, энэ өөрчлөлтийг дэмжиж байгаа юм. Тийм учраас би Ч.Сайханбилэг даргаас хүсэхэд асуудал бүр дээр ингээд завсарлага аваад байвал явахгүй. Цэгцлэх ёстой, шийдэх ёстой, мухарлах ёстой юмнуудаа хурдан, хурдан амжуулаад явчихвал яасан юм бэ? Бидэнд хийх ажил их байна гэж хэлмээр байна.

Ц.Нямдорж: -Энэ чинь Төрийн албаны хууль ярьж байна уу, болоод өнгөрсөн сонгуулийн тухай яриад эхлэв үү? 

Ч.Сайханбилэг: -Аль, алийг нь ярьсан, сая.

Ө.Энхтүвшин: -Хэлэлцэх асуудлаа батлаагүй л байна.

Ц.Нямдорж: -Сонгуулийн чинь талаар юм яриагүй байна шүү дээ. Асуудал орж ирээгүй байна шүү дээ.

Ер нь сонгуулийн дүнг өөрт нь ашиггүй гарахаар нэг бол байшин шатааж хүний аминд хүрдэг, эсвэл энд ирж янз бүрийн юм ярьж луйварддагаа болих хэрэгтэй шүү дээ. Ногоон ч гэнэ үү, хар ч гэнэ үү худлаа инээсэн Ñîðîñ-ын сангаар амьдардаг нэг амьтан урдаас хараад инээгээд суугаад байх юм. Болиоч чи.

Д.Энхбат: -Та харахгүй л бай, нүдээ аниад сууж бай. Дандаа л гишүүдийг загнаж байх юм.

Ц.Нямдорж: -60 хувийн санал,  29 хувийн саналаар сонгууль яваад дуусгасан байхад энд асуудал орж ирээгүй байхад будлиан үүсгээд сууж байдгаа болих хэрэгтэй шүү дээ.

Д.Энхбат: -Та бол өмнөх гишүүдийг загнаж болно. Намайг загнаж болохгүй шүү.

Ц.Нямдорж: -Чиний үнэнийг хэлэхэд яадаг юм бэ? Чам шиг юмны үнэнийг хэлэхэд яадаг юм бэ? 

-Тэгээд асуудлаа яримаар байх юм. Асуудлаа олонхи, цөөнхөөрөө асуудлыг яриад явмаар байна. Ардчилсан нам өөрт нь таалагдахгүй болохоор завсарлага авах нэрийдлээр хурал хаядгаа болих хэрэгтэй. Өөрт нь таалагдаж байвал юу ч байсан хамаагүй, луйвар ч байсан хамаагүй, орж ирээд чихэж байдаг, та нар. Саяхан болоод өнгөрсөн процессыг дахиад хэлж болно шүү дээ.

Ч.Сайханбилэг: -МАХН-ын бүлэг завсарлага авахад бид ерөөсөө юм ярьдаггүй шүү дээ.

Ц.Нямдорж: -Та нар завсарлагаа ав, завсарлага чинь Их Хурал ажлаа явахад садаа болохгүй шүү.

Ч.Сайханбилэг: -Тийм хууль байхгүй.

Ц.Нямдорж: -Нэг нь завсарлага авсан тохиолдолд, ирц байгаа тохиолдолд хурал хийж болохгүй гэсэн хуулийн заалт байхгүй шүү, Сайханбилэг ээ.

Ч.Сайханбилэг: -Яг энэ хуулийг өөрчлөхийг та өөрчлөх гээд байх хэрэггүй.

Ц.Нямдорж: -Та нар авдаг завсарлагаа ав. Завсарлага авсны чинь дараа хурлаа хийгээд, асуудлаа шийдээд явж байсан түүх Монгол төрийн түүхэнд байгаа.

Ч.Сайханбилэг: -Тэр чинь хууль бус.

Ц.Нямдорж: -Чи мэддэггүй юм, тэрийг. Завсарлага авдаг явдал нь Их Хурал ажлаа үргэлжлүүлэхэд садаа болохгүй.

Ч.Сайханбилэг: -Д.Лүндээжанцан дарга аа, яг завсарлага авснаараа хамгийн сүүлд МАХН-ын бүлэг завсарлага авчихаад одоо байгаа. Хувьсгалт намын бүлэг завсарлага авахад бид ингэж аймаар хэлэлцүүлэг явуулдаггүй, хүндэтгээд л гараад явдаг.

Д.Лүндээжанцан: -Бид бэлтгэл хангая л гэж авсан шүү дээ.

Ч.Сайханбилэг: -Одоо бид бэлтгэл хангая, ажлын хэсэг байгуулъя, энэ хуулийг зөв гаргах ёстой гэдэг дээр завсарлага авч байна.

Ө.Энхтүвшин: -Хэдийд орж ирэх вэ? Дараагийн 7 хоногт уу?

Ч.Сайханбилэг: -Ажлын хэсгээ байгуулаад ажиллаад, тэр тал дээр Байнгын хорооны захирамж гаргаж өгөөч /ажлын хэсгийн/.

Д.Лүндээжанцан: -Хэрэггүй дээ.

Ч.Сайханбилэг: -Энийг багцлан шийдэх маш олон асуудлууд байгаа.

Э.Мөнх-Очир: -Асуудал бүр дээр ажлын хэсэг байгуулаад, энэ ажлын хэсэг чинь замаа алдлаа шүү дээ.

Ч.Сайханбилэг: -Ер нь тэгж явдаг /Их Хурлын/. Ер нь парламентын жишиг бол тэгж явах ёстой.

Ц.Нямдорж: -Сайханбилэг ээ, Их Хурлын ажлыг өөрөөс чинь дутуугүй мэддэг хүмүүс энд байна шүү.

Ч.Сайханбилэг: -За, хуулийн дагуу л юм ярьцгаая. Бид завсарлага авах эрхээ авч байна.

Ц.Нямдорж: -Эрхэлдэг газраа очиж эрхэлбэл таарна.

Ч.Сайханбилэг: -Төрийн ажил ярьж байна. Манай аав шал өөр хүн байгаа. Танаас өөр. Чимэд гэдэг юм. Эрхлэх юм байхгүй.

Ц.Нямдорж: -Засгийн газар оруулаад ирсэн санал шүү. Энэ чинь болохгүй байна гэж үзэж байгаа бол тэрийгээ хэлчихсэн чинь дээр. 

Ө.Энхтүвшин: -Хэлэлцэх эсэхийг ярих үед яагаад авсангүй вэ? Хэлэлцэх эсэхээ шийдчихээд, анхны хэлэлцүүлэг хийхийн өмнө.

Ч.Сайханбилэг: -Яг хэлэлцэх үед завсарлага авах ёстой гэдэг хуулийн заалтаа унш даа. Энхтүвшин дарга  аа.

Ө.Энхтүвшин: -Энд 13 гишүүн байна.

Ц.Нямдорж: -Асуудлаа яриад, шийддэг журмаараа явъя. Ирцээ бүрдүүлээд асуудлаа ярь. Одоо өөр асуудал байхгүй. Алийн болгонд хууль бус юм ярьдаг, дураараа авирладаг хүмүүсийн шантаж дунд Монголын төр амьдрах юм бэ? Олонхи чинь ирсэн бол асуудлаа хэлэлцээд л яв. Өөр асуудал байхгүй. Хамтрахгүй гэж байгаа бол тэрийгээ эртхэн хэлчихсэн чинь дээр. Албатай юм биш, цавуугаар наачихсан юм биш.

/УИХ-ын гишүүн Ч.Сайханбилэг, Х.Тэмүүжин нар танхимаас гарав/

Ө.Энхтүвшин: -Хэлэлцэх асуудлаа баталъя.

-Олонхи байна.

Хэлэлцэх асуудлаа хэлэлцье. Төрийн албаны тухай хуульд өөрчлөлт оруулах тухай хуулийн төслийн анхны хэлэлцүүлгийг хийнэ.

Анхны хэлэлцүүлэг хийхтэй холбогдуулж.

Ц.Нямдорж: -Д.Лүндээжанцан бүлгийн дарга шиг баймаар байна. Завсарлага авах бүрт нь дагаж гүйгээд байх хэрэггүй. Авдгаараа авцгаадаг л юм байгаа биз. Ирц чинь бүрдэж байгаа тохиолдолд Байнгын хороодын хурал ч, чуулган ч ажлаа хийгээд явах ёстой. Бид 4 жилийн завсарлага авах юмуу. Авбал аваач дээ. Эд нарыг гуйж сонгосон биш. Байр суурин дээрээ байх шиг бай л даа.

Д.Лүндээжанцан: -Сүүлийнхийг нь Ц.Нямдорж даах юм байгаа биз дээ.

Ц.Нямдорж: -Парламентын ажлаа явуулах ёстой.

Э.Мөнх-Очир: -Ардчилсан нам завсарлага авсан ч Ногоон нам байна шүү дээ. Хоёр нам байна.

Ц.Нямдорж: -Ардчилсан намыг дагаж гүймээр санагдаад байгаа бол бас тийшээ гүйгээд орчих хуулийн эрх нь байгаа шүү дээ, Лүндээ дарга аа.

Д.Лүндээжанцан: -За, олон юм ярих хэрэггүй.

Ө.Энхтүвшин: -За, яахав. Хуулийн гарц, хуулин дээр тийм юм байгаа билүү гэдгийг лавлаж байна. Хуулин дээрээ олонхиороо шийдээд явна гэсэн тийм заалт байна. Тийм учраас цаашаа явъя. УИХ-ын чуулганы ажлыг дандаа завсарлага авах нэрийдлээр саатуулж болохгүй ээ. Хэлэлцээд явъя.

Төсөлтэй холбогдуулж асуулттай гишүүд байна уу?

-Алга байна.

Санал хэлэх гишүүд байна уу?

-Алга байна.

Анхны хэлэлцүүлэг хийхийг дэмжье гэсэн санал хураалтыг дэмжиж байгаа гишүүд гараа өргөнө үү.

Зөвшөөрсөн 

Гишүүдийн олонхийн саналаар дэмжигдлээ.

Энэ асуудлыг чуулганы нэгдсэн хуралдаан дээр оруулж танилцуулах гишүүн нь Ж.Батсуурь. Ингээд өнөөдрийн хурал өндөрлөлөө.

Ж.Батсуурь: -Анхны хэлэлцүүлгээр баталж болохгүй юу?

Ө.Энхтүвшин: -Анхныхаараа явж байг.

Д.Лүндээжанцан: -Дараа нь хориг тавина, Цэцэд өгнө. Үндсэн юм чинь /микрофонгүй ярив/.

Ё.Отгонбаяр: -Ө.Энхтүвшин дарга аа, би ганц тайлбар өгөх гэсэн юм.

Байнгын хорооны гишүүд, даргад нэг хүсэлт байна. Сая Ардчилсан намын бүлгийн даргын хэлж байгаа зүйлийг харахад нэг зүйл дээр маш буруу ойлголттой, тэрнээсээ болоод энэ хуулийн өөрчлөлт дээр сөрөг хандаад байгаа юмуу гэж санагдлаа. Хэлэх гэж байтал гараад явчихлаа.

Энэ хуулийг хэрэгжүүлээгүй, хэн нэгэн хүнд таалагдаагүй учраас хэрэгжүүлэлгүй өдий хүрчихсэн юм шиг ойлголт гишүүдийн дунд байгаа юм байна гэж ойлгогдлоо. Энэ хуулийг хэрэгжүүлж болохгүй байгаа юм. Яагаад гэвэл хууль нь батлагдаж гарахдаа Боловсролын тухай хууль, Соёлын тухай хууль, Эрүүл мэндийн тухай хууль, Засаг захиргаа, нутаг дэвсгэрийн нэгж, түүний удирдлагын тухай хуультай зөрчилдчихсөн юм. Тэгээд хууль нь хоорондоо зөрчилдсөн байгаа нөхцөлд аль нэгэн зөрчлийг нь гаргаж өгөхгүйгээр хэрэгжүүлж болохгүй байсан гэдгийг хэлэхгүй бол ямар нэгэн албан тушаалтанд тэр нь таалагдахгүй байсан учраас хуулийг хэрэгжүүлэхгүй байж байгаад, дундуур нь засварлаж байгаа юм шиг ойлгогдохоор байна. Ардчилсан намын бүлэг дээр би очиж тайлбар өгөх юмуу, тэрийг Байнгын хорооны дарга зохицуулах уу.

Ө.Энхтүвшин: -Ингээд хурал дууслаа. Байнгын хорооны гишүүдэд баярлалаа.

Соронзон хальснаас буулгасан:

ХУРАЛДААНЫ ТЭМДЭГЛЭЛ ХӨТЛӨГЧ Б.БАТГЭРЭЛ
